
En 1917, tras vivir os últimos tempos nun hostal da Coruña,
morría o poeta bergantiñán Eduardo Pondal. Deixaba unha obra
literaria concretada nomeadamente no seu mítico libro Queixumes
dos pinos, do que saíu a letra do himno galego. Deixaba tamén un
extenso e esperado poema épico, dedicado á descuberta de
América, no que traballou durante gran parte da súa vida e que
non chegou a publicarse até case cen anos despois da súa morte:
Os Eoas.

Cun pé na realidade ficcionada e outro na fabulación dramática, o
bardo, comesto pola neurose que o caracterizou na súa vellez,
confronta as súas dúbidas, medos e insatisfaccións creativas en
relación a esta última obra.

Con esta coprodución, a iniciativa do Festival Internacional Outono
de Teatro de Carballo, no cen aniversario do seu falecemento,
réndese homenaxe a un poeta que, xunto con Rosalía de Castro e
Curros Enríquez, constituíu unha das tres patas da trepia poética
do Rexurdimento galego.

